
სს კორპორაცია „ფოთის საზღვაო ნავსადგურის“ ფოთის საზღვაო ნავსადგურის ექსპლუატაციის 
პირობების ცვლილებაზე სკრინინგის გადაწყვეტილების შესახებ

სს კორპორაცია „ფოთის საზღვაო ნავსადგურის“ მიერ გზშ-ის ჩატარების საჭიროების დადგენის მიზნით, 
სსიპ გარემოს ეროვნულ სააგენტოში წარმოდგენილია ფოთის საზღვაო ნავსადგურის ექსპლუატაციის 
პირობების ცვლილების სკრინინგის განცხადება.

2009 წლის 20 თებერვალს ქ. ფოთში სს კორპორაცია „ფოთის საზღვაო ნავსადგურის“ ფოთის საზღვაო 
ნავსადგურის მიმდინარე საქმიანობაზე გაცემულია №24 ეკოლოგიური ექსპერტიზის დასკვნა. 
აღნიშნულის საფუძველზე, „გარემოსდაცვითი შეფასების კოდექსის“ 48-ე მუხლის მე-4 ნაწილის 
თანახმად, 2019 წლის 14 თებერვალს სს კორპორაცია „ფოთის საზღვაო ნავსადგურის“ ფოთის საზღვაო 
ნავსადგურის მიმდინარე საქმიანობაზე გაიცა გარემოსდაცვითი გადაწყვეტილება (ბრძანება №2-140). 2018 
წლის 21 მაისს, 2018 წლის 7 სექტემბერს, 2019 წლის 6 ივნისს, 2021 წლის 22 ოქტომბერს და 2023 წლის 6 
აპრილს ზემოაღნიშნული საქმიანობის ექსპლუატაციის პირობების ცვლილებებზე გაცემულია 
სკრინინგის გადაწყვეტილებები (ბრძანება: №2-371; №2-491; №2-746; №2-1493; №155/ს), რომელთა 
საფუძველზე, ექსპლუატაციის პირობების ცვლილებები არ დაექვემდებარა გარემოზე ზემოქმედების 
შეფასებას.

სკრინინგის განცხადების თანახმად, საზღვაო ნავსადგური მდებარეობს ქ. ფოთში, დავით აღმაშენებლის 
ქ. №38-ში. ნავსადგურის ტერიტორიაზე განთავსებულია 15 ნავმისადგომი, საიდანაც ფუნქციონირებს 14. 
მონაცემთა ელექტრონული გადამოწმებით დგინდება, რომ ნავსადგურის ტერიტორიის საკადასტრო 
საზღვრიდან უახლოესი დასახლებული პუნქტი დაშორებულია დაახლოებით 30 მეტრით.

წარმოდგენილი დოკუმენტაციის მიხედვით, ექსპლუატაციის პირობების ცვლილების ფარგლებში, 
ნავსადგურის ტერიტორიაზე დამატებით განთავსდა სანიაღვრე წყლების არინების მეოთხე 
გაერთიანებული სისტემა და ტექნიკური საშუალებების სამრეცხაო. აღნიშნულიდან გამომდინარე, 
ადმინისტრაციული წარმოების მასალები, შემდგომი რეაგირების მიზნით, გადაეგზავნა სსდ 
გარემოსდაცვითი ზედამხედველობის დეპარტამენტს.

სკრინინგის განცხადების შესაბამისად, ნავსადგურის ტერიტორიაზე დაგეგმილი იყო სანიაღვრე წყლების 
არინების 3 გაერთიანებული სისტემის მოწყობა, რომელთა შემადგენლობაში შედიოდა სანიაღვრე არხები, 
8 გამწმენდი დანადგარი და წყალჩაშვების 3 წერტილი. პირველი გაერთიანებული სისტემა მოიცავდა №3, 
№4, №5 და №6 ნავმისადგომებს, მეორე სისტემა მოიცავდა №8, №9, №10 და №11 ნავმისადგომებს, ხოლო 
მესამე სისტემა მოიცავდა №1 და №2 ნავმისადგომებს. ექსპლუატაციის პირობების ცვლილებით, 

სანიაღვრე წყლების არინების მეორე გაერთიანებული სისტემის ეფექტურობის გაზრდის მიზნით, №10 
ნავმისადგომის ტერიტორიის ნაწილისა და №11 ნავმისადგომის ტერიტორიისათვის დამატებით მოეწყო 
სანიაღვრე წყლების არინების მეოთხე დამოუკიდებელი სისტემა, რომლის შემადგენლობაში შედის ერთი 
„СПК-М-ПО-МК-ФС“ ტიპის (160 ლ/წმ) გამწმენდი დანადგარი (GPS კოორდინატები: X-719440, Y-4670269) 
და წყალჩაშვების ერთი წერტილი. გამწმენდი დანადგარი აღჭურვილია ქვიშადამჭერით, კოალესცენტური 
მოდულით და სორბციული ფილტრებით. გაწმენდის პირველ ეტაპზე სანიაღვრე წყლები გადის 
ქვიშადამჭერს (პირველადი სალექარი), საიდანაც, ნავთობპროდუქტების ნაწილაკების დალექვის მიზნით, 
მიეწოდება კოალესცენტური მოდულის ბლოკს. გაწმენდის ბოლო ეტაპზე, სანიაღვრე წყლები გადადის 
სორბციულ ბლოკში, ღრმა წმენდისთვის. დოკუმენტის თანახმად, გამწმენდი დანადგარის გავლის 
შემდგომ, გაწმენდილ წყალში ნავთობპროდუქტების კონცენტრაცია შეადგენს 0,3 მგ/ლ-ს, ხოლო 
შეწონილი ნაწილაკების კონცენტრაცია არ აღემატება 25 მგ/ლ-ს. გაწმენდილი წყალი, გამყვანი 
კოლექტორის მეშვეობით, ჩაედინება ნავსადგურის შიდა აკვატორიაში (წყალჩაშვების წერტილის GPS 
კოორდინატები: X-719441, Y-4670276). ექსპლუატაციის პირობების ცვლილების გათვალისწინებით, 
არსებული მდგომარეობით, ფოთის ნავსადგურის ტერიტორიაზე ფუნქციონირებს სანიაღვრე წყლების 
არინების 4 გაერთიანებული სისტემა და წყალჩაშვების 4 წერტილი. 

წარმოდგენილი ინფორმაციის თანახმად, ექსპლუატაციის პირობების ცვლილებით, ნავსადგურის 
ტერიტორიაზე ასევე ხორციელდება ნაყარი ტვირთების ოპერირების პროცესში გამოყენებული 
ტექნიკური საშუალებების რეცხვა, რისთვისაც №7 და №8 ნავმისადგომების საზღვარზე მოწყობილია 
სამრეცხაო უბანი. სამრეცხაო უბნის ფართობი შეადგენს 277,8 მ2-ს და დაფარულია ბეტონის საფარით. 
სამრეცხაო უბნის ტერიტორიაზე განთავსებულია ჩამდინარე წყლების 2 შემკრები და 1 მიმღები ჭა, 
სადრენაჟე არხები (სიგანე 20 სმ, სიღრმე 30 სმ), 5 მ3 მოცულობის წყლის სამარაგო ავზი და სარეცხი 
მოწყობილობების შესანახი სათავსი. სამრეცხაო უბანი ტექნიკური წყლით მარაგდება ცენტრალური 
წყალმომარაგების ქსელიდან. სამრეცხაო წლის განმავლობაში ფუნქციონირებს 260 დღის განმავლობაში 
და იყენებს 2080 მ3 წყალს. დოკუმენტის მიხედვით, რეცხვის შედეგად წარმოქმნილი ჩამდინარე წყლები 
დაბინძურებულია შეწონილი ნაწილაკებით (ნაყარი ტვირთების წვრილდისპერსიული ნარჩენები) და 
ნავთობპროდუქტებით და მისი გაწმენდა ხდება სანიაღვრე წყლების არინების მეორე გაერთიანებული 
სისტემის შემადგენლობაში გათვალისწინებულ გამწმენდ დანადგარებში. სამრეცხაოს ტერიტორიაზე 
წარმოქმნილი ჩამდინარე წყლები, სადრენაჟე არხების საშუალებით, უკავშირდება შემკრებ ჭებს, სადაც 
ხდება დიდი ზომის შეწონილი ნაწილაკების მოშორება. აღნიშნულის შემდგომ, ჩამდინარე წყლები, მილის 
მეშვეობით, გადადის მიმღებ ჭაში, საიდანაც გადაიტუმბება გამწმენდ დანადგარებში. გაწმენდის შემდგომ 
ჩამდინარე წყლებში ნავთობპროდუქტების კონცენტრაცია შეადგენს 0,3 მგ/ლ-ს, ხოლო შეწონილი 
ნაწილაკების კონცენტრაცია არ აღემატება 25 მგ/ლ-ს. გაწმენდილი წყალი, გამყვანი კოლექტორის 
მეშვეობით, ჩაედინება ნავსადგურის შიდა აკვატორიაში, სანიაღვრე წყლების არინების მეორე 
გაერთიანებული სისტემის შემადგენლობაში გათვალისწინებულ წყალჩაშვების წერტილში. გარდა 
ზემოაღნიშნულისა, დოკუმენტის თანახმად, ექსპლუატაციის პირობების ცვლილებით, სანიაღვრე 
წყლების გაწმენდის ეფექტურობის გაზრდის მიზნით, სანიაღვრე წყლების არინების პირველი 
გაერთიანებული სისტემის შემადგენლობაში დაგეგმილია სალექარის დამატება, რომელიც განთავსდება 
მე-6 ნავმისადგომის ტერიტორიაზე. 

სკრინინგის განცხადების მიხედვით, გამწმენდი დანადგარების ფუნქციონირების პროცესში 
წარმოქმნილი ლამი თავსდება სახიფათო ნარჩენების დროებითი განთავსებისათვის განკუთვნილ 
სათავსოში და შემდგომი მართვის მიზნით, გადაეცემა შესაბამისი ნებართვის მქონე კომპანიას. გამწმენდი 
ნაგებობებიდან ლამის ამოღება ხდება დაგროვების შესაბამისად, 6 თვეში ერთხელ.



წარმოდგენილი დოკუმენტაციის შესაბამისად, გამწმენდი ნაგებობების ფუნქციონირების პროცესში 
ხმაურის გავრცელება მოსალოდნელია მცირე წარმადობის ტუმბოების მუშაობისა და სამრეცხაო უბანზე 
არსებული სარეცხი დანადგარით (ე.წ. „კერხერი“) წნევით რეცხვის პროცესში. გასათვალისწინებელია, რომ 
აღნიშნული ტუმბოები განთავსებულია ჩამდინარე წყლების შემკრებ ჭებში, რაც მნიშვნელოვნად ამცირებს 
ხმაურის გავრცელების დონეს. დოკუმენტის თანახმად, როგორც ტუმბოების, ისე სარეცხი დანადგარის 
მუშაობის დროს წარმოქმნილი ხმაურის დონეები დაბალია და უახლოესი საცხოვრებელი ზონის 
საზღვრიდან დაშორების მანძილის გათვალისწინებით, ხმაურის გავრცელებასთან დაკავშირებული 
ზემოქმედება უმნიშვნელოა.   

სკრინინგის განცხადების მიხედვით, ნავსადგურის ტერიტორია არ მდებარეობს არქეოლოგიური და 
კულტურული მემკვიდრეობის ძეგლების, ასევე, დაცული და ტყით მჭიდროდ დაფარული 
ტერიტორიების სიახლოვეს, სადაც გაბატონებულია საქართველოს „წითელი ნუსხის“ სახეობები. 
ექსპლუატაციის პირობების ცვლილების ფარგლებში გათვალისწინებული ღონისძიებები განხორციელდა 
ანთროპოგენური ზემოქმედებით სახეცვლილ გარემოში.

„გარემოსდაცვითი შეფასების კოდექსის“ მე-7 მუხლის მე-5 ნაწილის შესაბამისად, სკრინინგის განცხადება 
გამოქვეყნდა გარემოსდაცვით საინფორმაციო პორტალზე და გადაიგზავნა ქ. ფოთის მუნიციპალიტეტის 
მერიის საინფორმაციო დაფაზე განთავსების მიზნით. ადმინისტრაციული წარმოების ეტაპზე, 
საზოგადოების მხრიდან, აღნიშნულ საქმიანობასთან დაკავშირებით წერილობითი შენიშვნები და 
მოსაზრებები სააგენტოში არ ყოფილა წარმოდგენილი.

სკრინინგის განცხადების შესწავლით დგინდება, რომ საქმიანობის ადგილმდებარეობის, სპეციფიკისა და 
მახასიათებლების გათვალისწინებით, ექსპლუატაციის პირობების ცვლილება არ იქნება დაკავშირებული 
გარემოს სხვადასხვა კომპონენტებზე მოსალოდნელი ზემოქმედების მნიშვნელოვან ზრდასთან.

ზემოაღნიშნული კრიტერიუმების გათვალისწინებით „გარემოსდაცვითი შეფასების კოდექსის“ მე-5 
მუხლის მე-12 ნაწილისა და მე-7 მუხლის მე-6 ნაწილის  საფუძველზე,

ვ ბ რ ძ ა ნ ე ბ:

1. მიღებულ იქნეს სკრინინგის გადაწყვეტილება, რომ ქ. ფოთში, სს კორპორაცია „ფოთის საზღვაო 
ნავსადგურის“ ფოთის საზღვაო ნავსადგურის ექსპლუატაციის პირობების ცვლილება არ 
დაექვემდებაროს გარემოზე ზემოქმედების შეფასებას; 

2. სს კორპორაცია „ფოთის საზღვაო ნავსადგური“ ვალდებულია, საქმიანობა განახორციელოს 2019 
წლის 14 თებერვალს გაცემული გარემოსდაცვითი გადაწყვეტილებით (ბრძანება №2-140) 
განსაზღვრული პირობების შესაბამისად, წარმოდგენილი ექსპლუატაციის პირობების ცვლილების 
გათვალისწინებით; 

3. სს კორპორაცია „ფოთის საზღვაო ნავსადგური“ ვალდებულია სკრინინგის გადაწყვეტილების 
გაცემიდან 2 თვის ვადაში, წარმოდგენილი ექსპლუატაციის პირობების ცვლილებების 
გათვალისწინებით, უზრუნველყოს „ზედაპირული წყლის ობიექტში ჩამდინარე წყლებთან ერთად 
ჩაშვებულ დამაბინძურებელ ნივთიერებათა ზღვრულად დასაშვები ჩაშვების (ზდჩ) ნორმების 
პროექტის“ სააგენტოსთან შეთანხმება, წარმოდგენილი ექსპლუატაციის პირობების ცვლილების 
გათვალისწინებით და საქმიანობის განხორციელებისას უზრუნველყოს სააგენტოსთან 
შეთანხმებული „ზედაპირული წყლის ობიექტში ჩამდინარე წყლებთან ერთად ჩაშვებულ 
დამაბინძურებელ ნივთიერებათა ზღვრულად დასაშვები ჩაშვების (ზდჩ) ნორმების“ დაცვა;

4. სს კორპორაცია „ფოთის საზღვაო ნავსადგური“ ვალდებულია სკრინინგის გადაწყვეტილების 
გაცემიდან 2 თვის ვადაში, წარმოდგენილი ექსპლუატაციის პირობების ცვლილებების 



გათვალისწინებით, უზრუნველყოს განახლებული გარემოსდაცვითი მონიტორინგის გეგმის 
შემუშავება და სააგენტოსთან შეთანხმება;

5. სს კორპორაცია „ფოთის საზღვაო ნავსადგურისთვის“ ზემოაღნიშნული პირობები წარმოადგენს 
2019 წლის 14 თებერვალს გაცემული გარემოსდაცვითი გადაწყვეტილებით (ბრძანება №2-140) 
განსაზღვრული პირობების განუყოფელ ნაწილს და მათი შესრულება სავალდებულოა; 

6. ბრძანება დაუყოვნებლივ გაეგზავნოს სს კორპორაცია „ფოთის საზღვაო ნავსადგურს“ და სსიპ 
გარემოსდაცვითი ინფორმაციისა და განათლების ცენტრს; 

7. ბრძანება ძალაში შევიდეს სს კორპორაცია „ფოთის საზღვაო ნავსადგურის“ მიერ ამ ბრძანების 
გაცნობისთანავე; 

8. სკრინინგის გადაწყვეტილების გაცემიდან 5 დღის ვადაში გადაწყვეტილება განთავსდეს 
გარემოსდაცვით საინფორმაციო პორტალზე და ქ. ფოთის მუნიციპალიტეტის მერიის 
საინფორმაციო დაფაზე; 

9. ბრძანება შეიძლება გასაჩივრდეს თბილისის საქალაქო სასამართლოს ადმინისტრაციულ საქმეთა 
კოლეგიაში (თბილისი, დ. აღმაშენებლის ხეივანი, მე-12 კმ №6) მხარის მიერ მისი ოფიციალური 
წესით გაცნობის დღიდან ერთი თვის ვადაში.

ვასილ გედევანიშვილი

სააგენტოს უფროსი

სსიპ გარემოს ეროვნული სააგენტო

